
1, 2 og Reykjavík

Samráðsverkefni um útisvæði í Reykjavík.
Niðurstöður um forgang verkefna í Hlíðum.

A. Það kom í ljós að bæði á vefnum 1, 2 og Reykjavík og á samráðsfundi 3. maí 2008 í Háteigsskóla var ábending nr. 21 um að leggja Miklubraut í stokk, næstvinsælasta ábendingin meðal íbúa Hlíða. Þetta er þó ekki ábending, sem fellur innan ramma verkefnisins og er því ekki tekin með þegar 10 vinsælustu verkefnunum er forgangsraðað.

B. Einnig var þriðja vinsælasta ábendingin sú að breyta lóðinni Hamrahlíð 15 í skemmtilegt torg, ábending nr. 123, en í ljós hefur komið að þessi lóð er ekki til sem slík, heldur var þinglýst 8. 2. 1974 yfirlýsing um stækkun á lóðinni nr. 13 við Hamrahlíð sem þessu svæði nemur.

C. Forgangsröðun verkefna í Hlíðum eftir umfjöllun á samráðsfundi 3. maí og úrvinnslu á vefnum 1, 2 og Reykjavík (Hlíðar) á heimasíðu Reykjavíkur er því þannig:

1. Miklatún (leiksvæði). Ábending nr. 370 og ábending frá Ungmennaráði Miðborgar og Hlíða Bætt aðstaða á grænum svæðum Miðborgar og Hlíða, en í þessum ábendingu er rætt um að leiktækin á túninu séu í mikilli niðurníðslu og óáhugaverð og stungið upp á að búa til góðan leikvöll og setja upp ný og skemmtileg leiktæki. Einnig að að umhirðu á þessum svæðum sé ábótavant og að grill og leiktæki séu biluð og þau verði að laga eða skipta þeim, bæta við fleiri leiktækjum og ruslatunnum og að svæðin verði hreinsuð oftar. Skapa þurfi möguleika á afþreyingu fyrir alla fjölskylduna, s.s með leiksviðum og tónlistarpöllum, boltavöllum, hjólabrettaaðstöðu, mini-golfvelli og þroskandi leiktækjum fyrir börn.  Einnig mætti stuðla að fleiri menningarviðburðum sem myndu gera staðina líflegri og skemmtilegri. Til þess að það sé hægt þarf að gera aðgengi að rafmagni mun betra. Svið sem væri hluti af umhverfinu myndi auðvelda tónleikahald, en einnig mætti halda annars konar viðburði, svo sem útimarkaði, bíó og svo framvegis. Til þess að svæðin nýtist betur að vetrarlagi mætti gera gönguskíðabrautir með því að þjappa snjóinn. 
2. Kennsluflug. Ábending nr. 148, en í þessari ábendingu er rætt um mikið ónæði af kennslu- og æfingaflugi yfir Hlíðunum. Rætt er um að áætlað hefi verið að kennsluflug ætti að fara upp á Sandskeið og að það myndi minnka áreitið til muna frá flugvellinum, en það er mikið og skerðir lífsgæði borgarbúa í hverfunum nálægt flugvellinum.
3. Lækkun umferðarhraða á Lönguhlíð sunnan Miklubrautar. Undir þetta fellur ábending nr. 258, Gönguljós á Lönguhlíð gegnt Barmahlíð, en einnig mjög ákveðin ósk umferðarnefndar foreldrafélags Hlíðaskóla um að lækka umferðarhraðann á þessum hluta götunnar niður í 30 km og setja upp viðeigandi hraðahindranir. Í ábendingunni kemur fram að börn og unglingar fari oft yfir götuna á leið sinni til skóla (Hlíðaskóla og MH) og verslunar (Sunnubúð og Bónusvídeo) og að vegna mikillar umferðarinnar séu börnin oft í mikilli hættu. Bílar hægja ekki á sér eftir að komið er inn á Lönguhlíðina, þrátt fyrir þrengingar með hjólastígum. 
4. Lokun Bólstaðarhlíðar. Ábending nr. 185, en þar er tillaga um að stækka róluvöllinn og loka götuendanum endanlega, en hann hefur verið í bráðabyrgðalokun árum saman. 
5. Hljóðmön. Ábending nr. 1150, en þar er rætt um að gera hljóðmön meðfram Kringlumýrarbraut frá Miklubraut að brúnni þar sem Bústaðavegur fer yfir Kringlumýrarbraut.
6. Langahlíð norður. Ábending nr. 1338 þar sem rætt er um að tímabært sé að breyta Lönguhlíð norðan Miklubrautar í sama form og Lönguhlíð er, sunnan Miklubrautar. Langahlíð norður sker Miklatúnið um of frá Hlíðahverfinu, myndi batna verulega ef hægt yrði á umferðinni.
7. Gangstéttir norðan megin í Barma-, Drápu-, Blöndu- og Mávahlíð. Ábending nr. 340, en þar er bent á að í þessum fjórum götum eru allstaðar bílastæði norðanmegin og gangstéttir sunnanmegin. Sumstaðar í þessum götum hefur þó verið búin til mjó gangstétt eða settur gangstéttarkantur norðanmegin. Þ.e. á milli bílastæðanna og garða fólks sem býr norðanmeginn gatnanna. Tillagan er að allstaðar við þessar götur verði settar mjóar gangstéttar sem þessar. Þetta er einnig mikilvægt öryggisatriði. Þannig er að þar sem engin slík gangstétt er til staðar er alltaf þó nokkuð um að bílstjórar leggi bílum sínum langtum innar en hvíta bílastæðalínan segir til um og loki algjörlega fyrir gangandi umferð og neyði hana þá út á götuna sjálfa.
8. Upphitað og upplýst gervigras á Klambratúnsvöllinn. Ábending nr. 679, þar sem bent er á þann möguleika sem fyrirsögnin felur í sér að breyta malarvellinum í upphitaðan gervigrasvöll.
9. Stakkahlíð. Ábending nr. 490, en þar er stungið upp á því að setja upp gangbrautarljós yfir Stakkahlíðina á horni Stakka- og Bogahlíðar vegna barna sem sækja á svo kallaðan Bekkjaróló eða til að leika sér á lóð leikskólans Sólbakka eftir lokun. 
10. Lausn til að komast yfir Miklubraut. Ábending nr. 1283, en þar kemur fram tillaga um göngubrú eða undirgöng á móts við Klambratúnið mitt. 

Hér koma við sögu eftirtaldar ábendingar í númeraröð: 21, 67, 123, 148, 185, 258, 340, 370, 393, 490, 679, 1150, 1283 og 1338. Undirstrikuð númer falla undir A. lið og B. lið hér að framan. Ská- og svartletruð númer falla undir loforð borgarstjóra hér á eftir og eru því ekki með í forgangsröðinni.
Loforð borgarstjóra á samráðsfundinum 3. maí: Hafist verður handa við endurskipulagningu og hönnun svæðisins milli Grænuhlíðar og Hamrahlíðar sem leiksvæði barna, ábending nr. 393. Þá munu ungmenni á vegum Vinnuskólans taka til hendinni á svæðinu fyrir aftan Austurbæ í sumar, ábending nr. 67.

Reykjavík 7. maí 2008,

f.h. stýrihóps í verkefninu 1, 2 og Reykjavík fyrir Hlíðar,

Sigtryggur Jónsson, framkvæmdastjóri,

Þjónustumiðstöðvar Miðborgar og Hlíða.

